
Shri Suryaryadvadashaka Stuti

શ્રીસૂર્યાર્યાદ્વાદશકસ્તુતિઃ

ઉદ્યન્નદ્ય વિવસ્વાનારોહન્નુત્તરાં દિવં દેવઃ ।
હૃદ્રોગં મમ સૂર્યો હરિમાણં ચ નાશયતુ મે મિત્રઃ॥ ૧॥
ૐ મિત્રાય નમઃ ।
નિમિષાર્ધેનૈકેન ક્રમમાણો દ્વે શતે દ્વે સહસ્રે ચ ।
યો યોજનાનાં નમોઽસ્તુ તસ્મૈ શ્રીનલિનનાથાય રવયે॥ ૨॥
ૐ રવયે નમઃ ।
શિવસ્વરૂપાદ્ જ્ઞાનં ત્વત્તો મુક્તિં  જનાર્દનાકારાત્ ।
શિખિરૂપાચ્ચૈશ્વર્યં ભવતશ્ચારોગ્યમિચ્છામ્યહં સૂર્ય॥ ૩॥
ૐસૂર્યાય નમઃ ।
કર્મજ્ઞાનખદશકં મનશ્ચ જીવ ઇતિ વિશ્વસર્ગાય ।
યો દ્વાદશધા ચરતિ દ્વાદશકલો મુદેઽસ્તુ મે ભાનુઃ॥ ૪॥
ૐભાનવે નમઃ ।
ત્વમૃગ્યજુસ્ત્વં ત્વં સામાથર્વસ્ત્વં ત્વમાગમસ્ત્વં વષટ્કારઃ ।
ત્વં હંસઃ પરમહંસઃ ત્વં પ્રાજ્ઞઃ ત્વં મહત્ત્વં ખગોઽસિ ત્વમ્॥ ૫॥
ૐખગાય નમઃ ।
ત્વચિ દોષા દૃશિ દોષા હૃદિ દોષા યે નિખિલેન્દ્રિયેષુ દોષાઃ ।
તાન્ભગવાનપનયતુ કૃપાતરઙ્ગિતદૃષ્ટ્યા  મમ પૂષા॥ ૬॥
ૐ પૂષ્ણે નમઃ ।
તિમિરમિવ નેત્રતિમિરં પટલમિવ રોગપટલં કોશાત્ ।
કાચમિવાધિં  નિરાકુર્યાત્ કાલત્રયાર્ચ્યો હિરણ્યગર્ભોઽસૌ॥ ૭॥
ૐ હિરણ્યગર્ભાય નમઃ ।

ધર્માર્થકામમોક્ષપ્રતિઘાતાનુગ્રવેગતાપકરાન્ ।
બન્દીકૃતેન્દ્રિયગણાન્ ગદાન્ ચણ્ડાંશુરપનયતુ મરીચિઃ॥ ૮॥
ૐ મરીચયે નમઃ ।
યેન વિનાન્ધં તિમિરં જગદેતિ યસ્મિન્સતિ ચ સુબોધમ્ ।
તં ચ નલિનીભર્તારં હર્તારમાપદો નૌમ્યહમાદિત્યમ્॥ ૯॥
ૐઆદિત્યાય નમઃ ।
યસ્ય સહસ્રાભીશોરભીશુલેશો હિ હિમાંશુબિમ્બગતઃ ।
ભાસયતિ નક્તમખિલં ખિલયતુ વિપદઃ સદા સવિતા॥ ૧૦॥
ૐસવિત્રે નમઃ ।
કાશાશ્મરિદુર્નામત્વગ્રોગમહોદર પ્રમેહાંશ્ચ ।
ગ્રહણી ભગન્દરાદ્યાન્ મહારુજસ્ત્વમર્ક હરસિ જન્તૂનામ્॥ ૧૧॥
ૐઅર્કાય નમઃ ।
ત્વં શરણં ત્વં માતા ત્વં ચ પિતા ત્વં ધનં ત્વમાચાર્યઃ ।
ત્વં ભર્તા ત્વં હર્તા વિપદાં પ્રસીદ ભાસ્કર મે સતતમ્॥ ૧૨॥
ૐભાસ્કરાય નમઃ ।
ઇત્યાર્યાદ્વાદશકં સામ્બાત્પુરતો નભઃસ્થલાત્પતિતમ્ ।
પઠતાં ભાગ્યસમૃદ્ધિઃ ભૂયસી સમસ્તરોગોપશાન્તિશ્ચ॥ ૧૩॥
ચાક્ષુષ્મતીં (૧) વિદ્યાં સૌરીં  જપ્ત્વાઽઽદાવનયાઽઽનમ્ય માર્તાણ્ડમ્ ।
અન્ધાનાં જન્મતો દૃષ્ટિઃ શીઘ્રં ગૃહ્ણાતિ દૂરતો વિષયાન્॥ ૧૪॥
હેમામ્ભોજપ્રવાલપ્રતિમનિજરુચિં  ચારુ ખટ્વાઙ્ગપદ્મં
ચક્રં શક્તિં  ચ પાશં સૃણિમતિરુચિરામક્ષમાલાં કપાલમ્ ।

હસ્તામ્ભોજૈર્દધાનં ત્રિનયનવિલસદ્વેદવક્ત્રાભિરામં
માર્તાણ્ડં વલ્લભાર્ધં મણિમયમકુટં હારદીપ્તં ભજામઃ॥ ૧૫॥

સૂર્યં સુન્દરલોકનાથમમૃતં વેદાન્તસારં શિવં
જ્ઞાનં બ્રહ્મમયં સુરેશમમલં લોકૈકચિત્તં સ્વયમ્ ।

ઇન્દ્રાદિત્ય નરાધિપં સુરગુરું ત્રૈલોક્ય ચૂડામણિં
વિષ્ણુબ્રહ્મ શિવસ્વરૂપમનિશં વન્દે સદા ભાસ્કરમ્॥ ૧૬॥

ભાનો ભાસ્કર માર્તાણ્ડ ચણ્ડરશ્મે દિવાકર ।
આયુરારોગ્યમૈશ્વર્યં વિદ્યાં દેહિ નમોઽસ્તુતે॥ ૧૭॥
૧ ચક્ષુષ્મતી વિદ્યા-ચાક્ષુષોપનિષદિ-અસ્યાઃ ચાક્ષુષી વિદ્યાયાઃ અહિર્બુધ્ન્ય
ઋષિઃ । ગાયત્રી છન્દઃ । સૂર્યો દેવતા । ચક્ષુરોગનિવૃત્તયે જપે વિનિયોગઃ ।
(મન્ત્રઃ)ૐ ચક્ષુઃ ચક્ષુઃ ચક્ષુઃ તેજઃ સ્થિરો ભવ । માં પાહિ પાહિ ।
ત્વરિતં ચક્ષુરોગાન્ શમય શમય । મમ જાતરૂપં તેજો દર્શય દર્શય ।
યથાઽહમન્ધો ન સ્યાં તથા કલ્પય કલ્પય કલ્યાણં કુરુ કુરુ । યાનિ મમ
પૂર્વજન્મોપાર્જિતાનિઃચક્ષુઃપ્રતિરોધકદુષ્કૃત્યાનિ   સર્વાણિ નિર્મૂલય
નિર્મૂલય । ૐ નમશ્ચક્ષુસ્તેજોદાત્રે દિવ્યાય ભાસ્કરાય । ૐ નમઃ
કરુણાકરાયામૃતાય । ૐ નમઃ સૂર્યાય । ૐ નમો ભગવતે સૂર્યાયાક્ષિતેજસે
નમઃ । ખેચરાય નમઃ । મહતે નમઃ । રજસે નમઃ । તમસે નમઃ । અસતો મા
સદ્ગમય । તમસો મા જ્યોતિર્ગમય । મૃત્યોર્મા અમૃતં ગમય । ઉષ્ણો
ભગવાઞ્છુચિરૂપઃ  । હંસો ભગવાન્ શુચિરપ્રતિરૂપઃ । ય ઇમાં ચક્ષુષ્મતીવિદ્યાં
બ્રાહ્મણો નિત્યમધીતે ન તસ્યાક્ષિરોગો ભવતિ । ન તસ્ય કુલે અન્ધો ભવતિ ।
અષ્ટૌ બ્રાહ્મણાન્ ગ્રાહયિત્વા વિદ્યાસિદ્ધિર્ભવતિ । ૐ વિશ્વરૂપં ઘૃણિનં
જાતવેદસં હિરણ્મયં પુરુષં જ્યોતિરૂપં તપન્તમ્ । વિશ્વસ્ય યોનિં  પ્રતપન્તમુગ્રં
પુરઃ પ્રજાનામુદયત્યેષ સૂર્યઃ । ૐ નમો ભગવતે આદિત્યાય
અહોવાહિન્યહો વાહિનિ સ્વાહા । ૐ વયઃ સુપર્ણા ઉપસેદુરિન્દ્રં પ્રિયમેધા
ઋષયો નાધમાનાઃ । અપધ્વાન્તમૂર્ણુહિ પૂર્દ્ધિ  ચક્ષુર્મુમુગ્ધ્યસ્માન્નિધયેવ
બદ્ધાન્ । પુણ્ડરીકાક્ષાય નમઃ । પુષ્કરેક્ષણાય નમઃ । અમલેક્ષણાય
નમઃ । કમલેક્ષણાય નમઃ । વિશ્વરૂપાય નમઃ । મહાવિષ્ણવે નમઃ ।
ચાક્ષુષ્મતી વિદ્યા -અક્ષ્યુપનિષદિ-
ૐ નમો ભગવતે સૂર્યાયાક્ષિતેજસે નમઃ । ૐખેચરાય નમઃ ।
ૐ મહાસેનાય નમઃ । ૐ તમસે નમઃ । ૐ રજસે નમઃ । ૐસત્ત્વાય નમઃ ।
અસતો મા સદ્ગમય । તમસો મા જ્યોતિર્ગમય । મૃત્યોર્મા અમૃતં ગમય । ઉષ્ણો
ભગવાન્ શુચિરૂપઃ । હંસો ભગવાન્ શુચિરપ્રતિરૂપઃ । વિશ્વરૂપં ઘૃણિનં
જાતવેદસં ઇરામયં જ્યોતીરૂપં તપન્તમ્ । સહસ્રરશ્મિઃ શતધા વર્તમાનઃ
પ્રાણઃ પ્રજાનામુદયત્યેષ સૂર્યઃ । ૐ નમો ભગવતે શ્રીસૂર્યાયાક્ષિતેજસેઽહો
વાહિનિ વાહિનિ સ્વાહા॥
ઇતિ શ્રીસૂર્યાર્યાદ્વાદશકસ્તુતિઃ સમાપ્તા ।

